
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА   ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Прашањата во врска со вработувањето и осигурувањето во случај на невработеност се уредени со Законот за вработувањето и осигурување во случај на невработеност ( „Службен Весник на Република Македонија“ бр. 37/97, 25/2000, 101/2000, 50/2001 , 25/2003, 37/2004, 4/2005, 50/2006, 29/2007, 102/2008, 161/2008 и 51/2011). 

Со овој закон се уредени и прашањата во врска со осигурувањето во случај на невработеност. Едно од овие права е правото на паричен надоместок, со законот се утврдени условите за стекнување и користење на правото и времето на користење на ова право. Времето на користење на правото е условено од времето во кое невработеното лице било осигурано во случај на невработеност. Според најновите показатели на Агенцијата за вработување на Република Македонија најголем број од корисниците на паричен надоместок користат право на паричен надоместок до пет години пред исполнувањето на условите за стекнување право на старосна пензија. Меѓу нив најголем е бројот на корисници на кои претходно работниот однос им престанал по основ на технолошки вишок. Најголем дел од средствата од придонесот за вработување и од Републичкиот Буџет се насочени за исплата на овие права наспроти пренасочување и користење на средствата за активните мерки за вработување. Во досегашната примена на законот постојното законско решение на долгорочното право на паричен надоместок до пензионирање се користеше и злоупотребуваше при отпуштање на работници како технолошки вишок. Се отпуштаа работници со над 57, односно над 59 години возраст од кои повеќето претходно биле во работен однос на неопределено време. Во одделни случаи конкретни работни места не се укинуваа и на нив повторно по престанокот на работниот однос се вработуваат нови работници. Тоа се случуваше и во поголеми и во помали фирми кои активно и профитабилно работат, а со цел обврските на работодавачот за овие лица да се префрлат на товар на државата. Имаше примери каде се прогласуваше технолошки вишок со исплата на испратнини во форма на т.н. социјални пакети во значително повеќекратни износи на испратнина од она што е утврдено во законот и истите лица се упатуваа на користење на надоместок по основ на невработеност. Отпуштања имаше и од приватни мали и од семејни фирми во кои како технолошки вишок се прогласуваа сопственици, основачи или одговорни лица во истите, преку статусни промени на фирмата иако истите и понатаму постојат и продолжуваа со работа, а ваквите лица се јавуваа како корисници на паричен надоместок. Злоупотреби се правеа и преку злоупотреба на договорот за вработување на определно време, со засновање на работен однос за време кое е минимален услов за стекнување право на надоместок. Освен тоа има злоупотреби и во врска со користењето на надоместокот, односно негово користење и за време додека одделни корисници работат во сивата економија без засновање на работен однос и без претходно јавување во Агенцијата за вработување со барање на мирување на исплатата на паричниот надоместок за времето додека работат. Ова особено беше изразено во вршењето на сезонски работи. 


Со цел да се дестимулира и спречи процесот на отпуштање на работници од оваа категорија, а со цел да се зголеми и насочи износот на финансиските средства кон активните мерки за вработување, кон оваа и кон другите целни групи, да се спречат претходно наведените видови на злоупотреби, се предлагаат промени во врска со условот за време на користењето на паричниот надоместок по основ на невработеност. 


При тоа се имаат предвид и компаративните искуства во другите земји од регионот и членки на ЕУ во врска со регулативата која се однесува на ова прашање. 

Наведените причини ја наметнаа потребата од донесување на овој закон.

II. ЦЕЛИ, НАЧЕЛА И ОСНОВНИ РЕШЕНИЈА  

Целта на измените на законот е да се влијае на промените на состојбите во насока на пренасочување и зголемување на делот на финансиските средства за активните мерки за вработување, дестимулирање на процесот на отпуштање на постари работници коишто долго време биле во работен однос на неопределно време и спречување на другите видови на злоупотреби на законот.

Законот кој се менува се заснова на истите начела на кои се заснова основниот закон.


III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон, не се потребни дополнителни финансиски средства од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон, не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН

за изменување на Законот за вработувањето и осигурување во случај на невработеност

Член 1

Во Законот за вработувањето и осигурување во случај на невработеност („Службен весник на Република Македонија“бр 37/97, 25/2000, 101/2000, 50/2001 , 25/2003, 37/2004, 4/2005, 50/2006, 29/2007, 102/2008, 161/2008, 50/2010, 88/2010 и 51/2011), во членот 64 став 1 точка 4 во ред петти зборовите „пет години“ се заменуваат со зборовите: „ 18 месеци“.
Член 2

Во членот 71 став 3 ред трети зборовите „пет години“ се заменуваат со зборовите: „18 месеци“.

Член 3

Во членот 78 став 1 ред десети зборовите „5 години“ се заменуваат со зборовите: „18 месеци“.

                                                                     Член 4

Невработеното лице кое по влегувањето во сила на овој закон е  корисник на паричен надоместок, продолжува да го користи ова право, согласно законот по кој го остварил.
Започнатите постапки за остварување на правото од осигурување во случај на невработеност до денот на влегување во сила на овој закон, ќе завршат според законот кој важел во моментот на започнувањето на постапката. 

                                                                     Член 5

            Овој закон влегува во сила осмиот ден од денот на објавувањето во "Службен весник на  Република Македонија".
ОБРАЗЛОЖЕНИЕ НА ПРЕДЛОГ- ЗАКОНОТ

I. ОБЈАСНУВАЊЕ НА СОДРЖИНАТА НА  ОДРЕДБИТЕ НА ПРЕДЛОГ -ЗАКОНОТ

Во законот за вработувањето и осигурување во случај на невработеност се утврдени условите за стекнување и користење на правата по основ на невработеност, меѓу кои е и правото на паричен надоместок. Со законот е утврдено и времетраењето на користењето на ова право кое е условено од времето поминато во работен однос и плаќањето на придонес за социјално осигурување. Правото се исплатува во времетраење од еден до 12 месеци за лицата со стаж на осигурување од најмалку девет месеци непрекината работа до 25 години стаж на осигурување, според утврдената скала во член 71 од законот. На невработени лица кои имаат над 15 години стаж на осигурување, а на кои им недостасуваат најмногу до пет години пред исполнување услови за стекнување право на старосна пензија, паричен надоместок им се исплатува до нивното вработување, односно до настапување на некои од основите за престанување на правото на паричен надоместок. 

Според податоците на Агенцијата за вработување во евиденцијата на невработените лица корисници на паричен надоместок, заклучно со 31.12.2010 година право на паричен надоместок користеле 24.263 невработени лица. Во 2011 година корисници на паричен надоместок се 20.452, од кои 20.000 лица оствариле право на паричен надоместок до повторно вработување, односно до пензионирање. Според основот на престанок на работниот однос од нив на 14.337 лица им престанал работниот однос по основ на технолошки вишок, на 3.399 по основ на договор за вработување на определено време, на 1.941 по основ на стечај, на 600 од фирми загубари и ФЕСАЛ II аранжманот, а останатите 46 по основ на преструктуирање.

Во последните четири години најмногу се зголемува бројот на долгорочните корисници на надоместок по основ на технолошки вишок во 2008 година вкупниот број изнесува 19.977 лица од кои по основ на технолошки вишок се 13.762 лица, во 2009 година од вкупно 19.954 лица по основ на технолошки вишок биле 14.035, во 2010 од вкупно 20.452 лица по основ на технолошки вишок биле 14.337, ова се лица со над 57, односно 59 годишна возраст, а кои претходно биле вработени на неопределено време. 

Ваквите состојби придонесуваат за продолжување на процесот на отпуштање на работници од оваа категорија и за поголемо ангажирање на финансиските средства за пасивни наместо за активни мерки за вработување, со опфат и на оваа целна група. Ова ја наметнаа потребата за преземање на мерки за спречување на ваквите трендови и облиците на злоупотреби во примената на  законот.

Вакви проблеми во врска со ова прашање беа присутни и во други земји во регионот и пошироко, поради што во истите беа извршени промени во нивната законска регулатива во врска со условите и времетраењето на паричниот надоместок. 
Имајќи го предвид наведеното се пристапи кон измена во законот во врска со времетраењето на користењето на правото на паричен надоместок.

Со членовите 1, 2 и 3 се врши измена во член 64, 71 и 78 во кои времетраењето на правото на паричен надоместок за овие лица се предлага наместо пет години да биде до 18 месеци. Тоа се однесува на лицата кои имаат над 57 години возраст жена, односно над 59 години возраст маж и  кои немаат 15 години стаж на осигурување.
Со членот 4 се уредува преодниот режим на примената на законот, според кој невработените лица кои пред почетокот на примената на овој закон биле корисници на паричен надоместок продолжуваат да го користат правото според стариот закон.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Постои меѓусебна поврзаност на овој закон со Законот за пензиско и инвалидско осигурување . 

III. ПОСЛЕДИЦИ ШТО ЌЕ ПРОИЗЛЕЗАТ ДО ПРЕДЛОЖЕНИТЕ РЕШЕНИЈА

Со предложените измени на законот,  ќе  овозможат пренасочување и користење на средствата за активни мерки за вработување, дестимулирање на отпуштање на работници и спречување на злоупотреби на законот.

ИЗВОД НА ОДРЕДБИ ОД ЗАКОНОТ КОЈ СЕ МЕНУВААТ И СЕ ДОПОЛНУВААТ СО ПРЕДЛОЖЕНИТЕ ИЗМЕНИ

                                                                Член 64
            Права од осигурување во случај на невработеност, според овој закон се:

1) паричен надоместок;

2) подготовка за вработување (обука, преквалификација или

доквалификација);

3) право на здравствена заштита, во согласност со прописите за

здравствена заштита;

4) право на пензиско и инвалидско осигурување во согласност со

прописите за пензиското и инвалидското осигурување на невработеното

лице корисник на паричен надоместок на кое му недостасуваат најмногу до

пет години пред исполнување на услови за стекнување право на старосна

пензија, а кое нема 15 години стаж на осигурување, до остварување на 15

години стаж на осигурување

5) права на инвалидни лица за вработување со поволни услови во

согласност со закон.

                                                                   Член 71
                  Времето за кое се исплатува паричниот надоместок зависи од времето за кое невработеното лице било осигурано во случај на невработеност.

                  Паричниот надоместок на невработеното лице се исплатува:

1) еден месец, ако има стаж на осигурување најмалку девет месеца

во непрекинато траење или 12 месеца со прекин во последните 18 месеца;

2) два месеца, ако има стаж на осигурување над 18 месеца до две и

пол години;

3) три месеца, ако има стаж на осигурување над две и пол до пет

години;

4) четири месеца, ако има стаж на осигурување над пет до седум и

пол години;

5) пет месеца, ако има стаж на осигурување над седум и пол до десет

години;

6) шест месеца, ако има стаж на осигурување над десет до дванаесет

и пол години;

7) седум месеца, ако има стаж на осигурување над дванаесет и пол

до 15 години;

8) осум месеца, ако има стаж на осигурување над 15 до седумнаесет

и пол години;

9) девет месеца, ако има стаж на осигурување над седумнаесет и пол

до 20 години;

10) десет месеца, ако има стаж на осигурување над 20 до дваесет и

две и пол години;

11) единаесет месеца, ако има стаж на осигурување над дваесет и

две и пол до 25 години и

12) дванаесет месеца, ако има стаж на осигурување над 25 години.

                    На невработеното лице кое има над 15 години стаж на осигурување,

а на кое му недостасуваат најмногу до пет години пред исполнување на

услови за стекнување право на старосна пензија, паричен надоместок му се

исплатува до неговото вработување, односно до настапувањето на некои

од основите за престанок на правото на паричен надоместок.

                                                                   Член 78
                  Невработеното лице на кое му престанало правото на паричен

надоместок може да го оствари тоа право ако повторно ги исполни условите

за здобивање со право на паричен надоместок, од членот 65 на овој закон,

со тоа што во стажот на осигурување не му се пресметува времето поминато во работен однос пред примениот последен паричен надоместок, освен на невработеното лице кое по престанокот на последниот работен однос има над 15 години стаж на осигурување, а на кое му недостасуваат најмногу до 5 години пред исполнување на услови за стекнување на право на старосна пензија.

                    Невработеното лице на кое поради засновање на работен однос му

престанало правото на паричен надоместок пред истекот на времето за кое

имал право, а повторно остане невработен, продолжува да го користи тоа

право, доколку е поповолно за него.

